
Аннотация: йод танқислиги турлича бўлган табиий шароитлардаги 

қўйлар қалқонсимон безлар чап бўлаги катта юмалоқ фолликуласи 

диаметрининг постнатал онтогенезда ўзгариши ўрганилган. Қалқонсимон 

безнинг чап бўлаги катта юмалоқ фолликуласи диаметрининг ҳисори зотли 

қўйлар постнатал онтогенезининг 3 ойлигига қадар жадал ортиши ҳамда 18 

ойликкача сезиларли ўзгармаслиги, Қашқадарё вилоятидагиларда 60 ойликкача 

камайиб бориши, Фарғона вилоятидагиларда 24 ойликда кескин кўтарилиши, 60 

ойликда сезиларли пасайиши аниқланган; қалқонсимон безнинг катта юмалоқ 

фолликуласи диаметри мутлоқ кўрсаткичининг ўсиш коэффициенти постнатал 

онтогенезнинг 3 кунлигидан 60 ойлигигача давр ичида Фарғона вилояти 

ҳудудидаги қўйларда Қашқадарё вилоятидагиларга нисбатан баланд бўлиши 

кузатилган.  

Kalit so‘zlar: hisori, endokrin tizim, qalqonsimon bez, chap bo‘lak, katta 

yumaloq follikula, postnatal ontogenez, yod tanqisligi, o‘sish koeffitsiyenti, 

morfometrik, mutloq ko‘rsatkich. 

 

Kirish. Endokrin tizim tarkibidagi qalqonsimon bez hayvonlar organizmining 

hayotiy jarayonlarida juda muhim ahamiyatga ega bo‘lib, uning gormonlari umumiy 

metabolik ko‘rsatkichlarga ta’sir etadi.  

Hayvonlarning iqlim-geografik sharoitlari qalqonsimon bezning ishiga ta’sir 

qiladi, chunki ular biosferaning bir qismi bo‘lib, atrof-muhitning o‘zgaruvchan omillari 

doimiy bog‘liq bo‘ladi. Shuning uchun yilning mavsumi va hududning iqlim 

xususiyatlari organizmning sog‘lig‘i darajasiga sezilarli ta’sir qiladi [2]. 

Tadqiqotlarda tiroid gormonlarining konsentratsiyasi turli zotli hayvonlar 

organizmida va mahsuldorlik yo‘nalishlarida turlicha ekanligi aniqlangan. Bunda, sut 

yo‘nalishidagi qoramollarning qonida gormon miqdori darajasi go‘shtga qaraganda 

ko‘proq bo‘lishi qayd etilgan. Xususan, qora-ola zotli hayvonlar tiroksin 

konsentratsiyasi bo‘yicha Golshtin zotiga nisbatan ustunlik qilishi, ammo T3 dan 

deyarli 2 baravar kam bo‘lishi kuzatiladi, shuning uchun hayvonlarning gormonlar 

konsentratsiyasidagi farqlari naslchilik ishlarida foydalanishi mumkin [1, 3]. 

Yod tanqisligi bo‘lgan sharoitda yashaydigan qo‘ylar postnatal ontogenezida 

qalqonsimon bezning morfometrik ko‘rsatkichlari o‘rganilgan bo‘lib, hayvonning 

yoshi kattalashgan sari follikulalar miqdorining kamayishi, kolloid bilan to‘lgan 

follikulalar nisbatining ortishi, ularning diametri to‘lqinsimon o‘zgarishi, tireoid 

epiteliysining balandligi va Braun indeksi 6 oylik qo‘zilarda yuqori bo‘lishi aniqlangan 

[4].    

Tekshirish usul va materiallari. Ilmiy tadqiqot ishlari Farg‘ona va 

Qashqadaryo viloyatlari sharoitida parvarish qilingan hisori zotli qo‘ylar qalqonsimon 

bezlari ustida olib borildi. Ilmiy tekshirishlar uchun postnatal taraqqiyotning 3 kunlik, 

3, 6, 12, 18, 24, 60 oylik bosqichlaridagi hayvonlarning qalqonsimon bezlari olindi. 

Qalqonsimon bezlari gistologik tuzilmalari o‘lchamlarini olishda umum qabul 

qilingan morfologik uslublardan foydalanildi.  

Ilmiy tekshirishlar natijasida olingan barcha raqamiy ma’lumotlar 

YE.K.Merkureva uslubi bo‘yicha matematik ishlovdan o‘tkazildi.  

Qalqonsimon bezlar morfometrik ko‘rsatkichlarining yoshiga ko‘ra o‘zgarish 

dinamikasini aniqlash uchun o‘sish koeffitsiyenti K.B.Svechin tomonidan ishlab 

chiqilgan 
0

V

V
K t  formulasi bilan aniqlandi: 

K – o‘sish koeffitsiyenti; 

Vt – katta yoshli hayvon qalqonsimon bezi mutloq ko‘rsatkichi; 

V0 – qalqonsimon bezning boshlang‘ich ko‘rsatkichi. 

 Matematik-statistik tahlil Styudent va Fisher mezonlari yordamida 

komp’yuterning Microsoft Excel elektron jadvalida bajarildi. 

Olingan natijalar va uning muhokamasi. Tadqiqotlar natijasida postnatal 

ontogenezning turli fiziologik bosqichlarida yod tanqisligi bo‘lgan sharoitdagi hisori 

zotli qo‘ylar qalqonsimon bezlari gistologik tuzilmalarining morfometrik o‘lchamlari 

o‘ziga xos o‘zgarish dinamikasini namoyon qilishi aniqlandi.  

Qashqadaryo viloyati hududida saqlanadigan urg‘ochi qo‘ylar qalqonsimon 

bezi chap bo‘lagidagi katta yumaloq follikula diametrining mutloq o‘lchami postnatal 

ontogenezning dastlabki 3 kunligidan 3 oyligiga qadar 642,0±14,48 mkm dan 

863±18,82 mkm gacha yoki shu davr mobaynida uning o‘sish koeffitsiyenti 1,34 

martagacha jadal ortishi, rivojlanishning keyingi 6 oyligida – 754,0±16,33 mkm 

(K=0,87; р<0,02) gacha, 12 oyligida – 682,8±15,15 mkm (K=0,91; р<0,03) gacha 

sezilarsiz tushib borishi kuzatildi. Qalqonsimon bez chap bo‘lagining mazkur 

ko‘rsatkichi 24 oylikkacha 12 oylikdagiga nisbatan deyarli o‘zgarmasligi va 18 oylikda 

– 717,2±17,98 mkm (K=1,05; р<0,03) ni, 24 oylikda – 668,0±15,72 mkm (K=0,93) ni 

tashkil etishi hamda 60 oylikda sezilarli kamayishi (522,2±22,13 mkm, K=0,81)  

aniqlandi. Qalqonsimon bez chap bo‘lagidagi katta yumaloq follikula diametri mutloq 

ko‘rsatkichining o‘sish koeffitsiyenti qo‘ylar postnatal rivojlanishining o‘rganilgan 3 

kunligidan 60 oyligiga qadar 0,81 martaga teng bo‘lishi qayd etildi. 

Qashqadaryo viloyati sharoitidagi erkak jinsli hisori zotli qo‘ylar qalqonsimon 

bezi chap bo‘lagidagi katta yumaloq follikula diametrining mutloq o‘lchami postnatal 

rivojlanishning 3 kunligidan 3 oyligiga qadar birmuncha jadallik bilan ko‘tarilib, 

641,0±14,6 mkm dan 860,0±18,8 mkm ga (K=1,34; р<0,02) ga yetishi, keyingi 12 

oylikkacha bu jarayonning sekinlashishi va 6 oylikda 749,0±16,0 mkm (K=0,87) ni, 12 

oylikda 654,0±15,0 mkm (K=0,87) ni tashkil etishi kuzatildi. Qalqonsimon bezning 

ushbu ko‘rsatkichi taraqqiyotning 18 oylik bosqichida 12 oylikdagiga nisbatan deryali 

o‘zgarmasdan (662,0±18,0 mkm; K=1,01), keyingi 24 oylikda 607,0±15,0 mkm 

(K=0,92) gacha, 60 oylikda 483,0±22,0 mkm (K=0,8) gacha sezilarsiz kamayib borishi 

qayd etildi. Qalqonsimon bez chap bo‘lagidagi katta yumaloq follikula diametri mutloq 

ko‘rsatkichining o‘sish koeffitsiyenti qo‘ylar postnatal ontogenezining 3 kunligidan 60 

oyligiga qadar 0,75 martaga teng bo‘ldi. 

Farg‘ona viloyati sharoitida parvarish qilingan qo‘ylar qalqonsimon bezi chap 

bo‘lagi katta yumaloq follikulasi diametrining mutloq ko‘rsatkichi postnatal 

taraqqiyotning dastlabki 3 kunligidan 3 oyligiga qadar 664,0±18,1 mkm dan 

901,2±20,3 mkm gacha yoki shu vaqt ichida uning o‘sish koeffitsiyenti 1,36 

martagacha jadal ortishi hamda bu holatning 18 oylikkacha katta og‘ishlarsiz davom 

etishi, ya’ni 6 oylikda – 890,8±18,8 mkm (K=0,99) gacha, 12 oylikda – 906,2±20,3 

mkm (K=1,02; p<0,02) gacha, 18 oylikda – 930,0±21,3 mkm (K=1,03; р<0,02) gacha 

ko‘tarilib borishi qayd etildi. Qalqonsimon bezning chap bo‘lagi katta yumaloq 

follikulasining ushbu o‘lchami rivojlanishning 24 oylik bosqichida boshqa 

yoshdagilarga qaraganda eng yuqori darajani (1460,0±32,5 mkm; K=1,57; р<0,02) 

namoyon qilishi va 60 oylikda 1021,0±27,2 mkm (K=0,7; р<0,03) gacha kamayishi 

kuzatildi. Qalqonsimon bez chap bo‘lagidagi katta yumaloq follikula diametri mutloq 

ko‘rsatkichining o‘sish koeffitsiyenti postnatal ontogenezning 3 kunlik bosqichidan 60 

oyligigacha bo‘lgan davr mobaynida 1,54 martagacha ko‘tarilishi aniqlandi. 

Farg‘ona viloyati hududida parvarish qilingan erkak jinsli hisori zotli qo‘ylar 

qalqonsimon bezi chap bo‘lagidagi katta yumaloq follikula diametrining mutloq 

o‘lchami postnatal ontogenezning 3 kunligidan 3 oyligiga qadar 663,0±18,1 mkm dan 

900,0±20,3 mkm (K=1,36; р<0,02) gacha jadal ortib, 18 oylikkacha kichik yoshdagiga 

nisbatan sezilarli o‘zgarmasligi va 6 oylikda 886,0±19,0 mkm (K=0,98; р<0,02) ni, 12 

oylikda 876,0±20,0 mkm (K=0,99; р<0,02) ni, 18 oylikda 877,0±21,0 mkm (K=1,0) ni 

tashkil etishi kuzatildi. Qalqonsimon bezning ushbu ko‘rsatkichi rivojlanishning 24 

oylik bosqichida birmuncha jadallik bilan ko‘tarilib (1399,0±32,0 mkm, K=1,6; 

р<0,3), 60 oylikda 982,0±27,0 mkm (K=0,7) gacha tushishi qayd etildi. Qalqonsimon 

bez chap bo‘lagidagi katta yumaloq follikula diametri mutloq ko‘rsatkichining o‘sish 

koeffitsiyenti erkak jinsli hisori qo‘ylar postnatal taraqqiyotining 3 kunligidan 60 

oyligiga qadar 1,48 martagacha ko‘tarilishi aniqlandi. 

Xulosa:  

- qalqonsimon bezning shap bo‘lagi katta yumaloq follikulasining diametri 

Qashqadaryo viloyati hududidagi qo‘ylar postnatal ontogenezining 3 oyligiga qadar 

jadal ortishi, 18 oylikkacha o‘zgarmasligi va 60 oylikkacha kamayib borishi kuzatildi; 

- qalqonsimon bezning chap bo‘lagi katta yumaloq follikulasi diametrining 

mutloq ko‘rsatkichi Farg‘ona viloyati hududidagi qo‘ylar postnatal ontogenezining 3 

oyligiga qadar jadal ortishi, 18 oylikkacha deyarli o‘zgarmasligi va 24 oylikda keskin 

ko‘tarilishi va 60 oylikda pasayishi aniqlandi. 

